MALTA

KAMRA TAD-DEPUTATI

KUMITAT MAGĦŻUL TAL-KAMRA
(RI-KODIFIKAZZJONI U KONSOLIDAZZJONI TA’ LIĠIJIET)

(Rapport Uffiċjali u Rivedut)

IL-ĦDAX-IL PARLAMENT

Laqgħa Nru. 20
It-Tnejn, 11 ta’ Lulju, 2011
Stampat fl-Uffiċċju ta' l-Iskrivan

Kamra tad-Deputati

Malta

Prezz €2.50

IL-ĦDAX-IL PARLAMENT

Il-Kumitat iltaqa' fil-Palazz, il-Belt Valletta, fis-6:35 p.m.

Talba
MINUTI

Il-Minuti tal-Laqgħa Nru 19 li saret it-Tlieta 28 ta’ Ġunju 2011, ġew konfermati.

Il-Konsolidazzjoni 
tal-Liġijiet Kriminali

THE CHAIRMAN (Onor. Franco Debono): Sinjuri, nirringrazzjakom talli lqajtu l-istedina tal-Kumitat. Bħala Kumitat qed naħsbu li nibdew niddiskutu l-vantaġġi u l-iżvantaġġi ta’ konsolidazzjoni tal-liġijiet kriminali. 

F’laqgħa preċedenti l-Professur Kevin Aquilina, kien ikklassifika l-erba’ mitt liġi li jiffurmaw il-korp tal-liġijiet ta’ Malta taħt natura kummerċjali u amministrattiva fost oħrajn.  Fil-fatt dan il-Kumitat diġà qiegħed fil-proċess li jħejji Kodiċi Amministrattiv, fejn wara li jiġi diskuss f’dan il-Kumitat, tkompli d-diskussjoni quddiem il-Kamra għax dan il-Kumitat sa rapport biss jista’ jagħmel għax id-deċiżjonijiet l-eżekuttiv jista’ jeħodhom. Kif kien anke ġie diskuss meta kellna l-laqgħat dwar il-liġijiet amministrattivi, jidher li kien hemm qbil mill-avukati preżenti- inkluż l-Avukat Ġenerali li kien ipparteċipa f’dawk il-laqgħat - li l-liġijiet ta’ natura amministrattiva jkunu amalgamati f’kompendju fejn inkunu nistgħu naraw aħjar x’jonqos u x’ma jonqosx u jekk ikun hemm bżonn inżidu xi affarijiet. 
Jien nixtieq nagħmel l-istess proċess fid-diversi kategoriji oħra li kklassifika l-Professur Kevin Aquilina fosthom tal-liġijiet kriminali, li huwa l-iskop ta’ din il-laqgħa.  L-ewwel ħaġa li dan il-Kumitat jixtieq jisma’ x’taħsbu dwar il-possibilità li liġijiet bħal pereżempju id-Dangerous Ordinance, il-Money Laundering, l-Explosives Ordinance, l-Extradition Act u l-Juvenile Court Act, li huma mxerrda f’biċċiet ta’ leġiżlazzjonijiet oħra, naqblux li wasal iż-żmien biex il-Kodiċi Kriminali, li fl-aħħar snin għadda minn proċess ta’ diversi emendi, ikunx hemm harmonisation ta’ dawn l-emendi flimkien mal-liġijiet. 

Nieħu gost narak Dr. Michael Sciriha u napprezza li għoġbok tilqa l-istedina ta’ dan il-Kumitat.  Persważ li se tagħti kontribut minħabba s-snin twal ta’ esperjenza li għandek fil-kamp penali. Nirringrazzja wkoll lil Dr. Peter Grech u Dr. Donatella Frendo Dimech, talli sibtu l-ħin li tattendu għal dawn il-laqgħat, kif ukoll lil Dr. Bruno li naf li għandek impenji oħra, imma dejjem tajt kontribut siewi ħafna f’dan il-proċess ta’ konsolidazzjoni u rikodifikazzjoni. Nirringrazzja wkoll lill-Onor. Gouder tal-attendenza. 
DR. PETER GRECH (Avukat Ġenerali): Grazzi, Sur President.  Hawn żewġ tipi ta’ liġijiet, liġijiet li jistabbilixxu offiżi kriminali u liġijiet li jistabbilixxu strutturi.  Peress li għandna firxa kbira ta’ liġijiet li fihom xi dispożizzjoni penali, huwa diffiċli li l-liġijiet kollha li b’xi mod jistabbilixxu offiża kriminali, jidħlu fil-Kodiċi Kriminali, għax tkabbru wisq u tiżnaturah.  Pereżempju liġijiet li jħaddnu r-regolaturi, bħal regolament tat-telekomunikazzjonijiet u tar-riżorsi, fihom dispożizzjonijiet penali għalhekk nara li l-proġett forsi jkun ambizzjuż iżżejjed u naħseb lanqas ikun jilħaq il-veru skop ta’ dak li aħna rridu nagħmlu.  Imbagħad hemm liġijiet oħra li jistabbilixxu strutturi, pereżempju liġijiet tal-Juvenile Court, Probation u Extradition, li joqogħdu iżjed fil-proċess ta’ konsolidament ta’ liġijiet penali u li għandhom x’jaqsmu direttament magħhom. 
Issa, jekk issaqsini jekk id-Dangerous Drugs’ Ordinance hijiex iżjed postha bħala Chapter tal-Kodiċi Kriminali jew jekk hux aħjar iżżommha bħala liġi għal rasha peress li fiha wkoll ċertu proċeduri speċjali eċċ. 

THE CHAIRMAN: Dr. Grech, taqbel li d-Dangerous Drugs’ Ordinance għandha bżonn overhaul fejn hemm il-Legal Notice tal-1939 dwar il-kontroll interna tad-drogi perikolużi? Din mas-snin ġiet emendata, imma hemm kunċetti li huma differenti mill-istess Kodiċi Kriminali, imma mhux biss, għax fil-liġi tad-droga addottajna proċeduri li huma speċjali, imma li jistunaw ma’ kunċetti oħrajn li hemm fil-Kodiċi Kriminali.  Il-proċess ta’ konsolidazzjoni huwa wkoll forma ta’ harmonisation, filwaqt li jottjenu l-proċeduri speċjali.

DR. PETER GRECH: Sintendi, kull crime hemm il-mod kif tikkumbattiha, jekk pereżempju ma tinvertix l-oneru ma tippruvahom qatt.  Mhux kollox jista’ joqgħod taħt l-istess regoli ta’ proċedura u taħt l-istess prinċipji.

THE CHAIRMAN: Il-liġi tal-Estradizzjoni, pereżempju?

DR. PETER GRECH: Il-Kodiċi Kriminali fih dispożizzjonijiet kemm ta’ natura sostantiva kif ukoll ta’ proċedura.
THE CHAIRMAN: U din hija proċedura.

DR. PETER GRECH:  Iva, il-liġi tal-Estradizzjoni tista’ toqgħod bħala kapitlu tal-Kodiċi Kriminali.

THE CHAIRMAN: X’inhi l-opinjoni tiegħek dwar il-liġi tal-White Slave Trafficking, fejn hemm ukoll id-dispożizzjoni tal-prostituzzjoni fil-Kodiċi Kriminali?
DR. PETER GRECH: Iva tista’ tagħmel proġetti li tamalgamahom, imma forsi jkun xi ftit delikat peress li l-liġi tad-Dangerous Drugs iddaħħal ħafna skedi fil-Kodiċi. Hemmhekk kont inkun kawt, la hija liġi li it stands alone b’ħafna affarijiet u li tapplika kriterji ad hoc eċċ.

THE CHAIRMAN: Naqbel perfettament meta għamilt il-punt fuq l-issue ta’ regolatur, fis-sens li predominantament l-iskop tal-liġi mhijiex penali u allura definittivament jien naqbel miegħek li dawn għandhom ikunu esklużi minn dan il-proġett. Hija interessanti l-opinjoni tiegħek dwar id-Dangerous Drugs Ordinance. X’inhi l-opinjoni tiegħek dwar l-Arms Act u d-Domestic Violence.

DR. PETER GRECH: Huwa proġett delikat għax ċertu kriterji li japplikaw fid-Domestic Violence mhumiex fil-kriterji tradizzjonali tad-dritt penali.  Fl-aħħar mill-aħħar tista’ tamalgama kollox, imma xorta se jkollok bżonn ċertu element ta’ indipendenza għad li jien naħseb li hija xi ħaġa tajba li kemm jista’ jkun tikkodifika biex ma jkollokx sparpaljar ta’ liġijiet.  Mill-banda l-oħra, jekk liġi tant għandha prinċipji differenti minn dak li huwa insitu fil-Kodiċi Kriminali, forsi jagħmel sens ukoll li tibqa għal rasha.

THE CHAIRMAN: Fil-fatt meta ddiskutejna il-proċess dwar il-liġijiet ta’ natura amministrattiva, l-ewwel li konna ddiskutejna kien jekk hemmx il-bżonn li jsir dan il-proċess.  Naħseb ilkoll naqblu li hemm liġijiet li huma imxerdin, u hemm reati li l-pieni tagħhom għandhom ikunu ikkalibrati ma’ reati oħra.
DR. PETER GRECH: Speċjalement meta hemm pieni fi flus li huma ġejjin minn żmien meta l-flus kellhom valur ieħor.

THE CHAIRMAN: Hekk hu. Jiena dejjem insemmi l-valuri fis-serq, meta hemm l-aggravvju tas-serq, jekk għoxrin sena ilu sraqt mitt lira Maltin, ridt tkaxkar dar, imma llum tisraq mitt lira, taqbiżhom jekk tisraq mobile phone biss. Dan fejn jidħol il-proċess ta’ konsolidazzjon.  

Biex nerġa mmur lura għal proċess li kien sar fil-kodiċi amministrattiv, l-ewwel konna rajna l-vantaġġi u l-iżvantaġġi ta’ dan il-proċess u jekk għandux isir, imbagħad identifikajna liġijiet li żgur m’għandhomx jidħlu, dawk li għandhom jidħlu żgur u dawk li huma dubjużi.  Dawn huma d-deċiżjonijiet li rridu nieħdu fir-rapporti tagħna.

DR. PETER GRECH:  Xtaqt nagħmel punt fuq il-Juvenile Court Act.  Jista’ jkun li llum minħabba ċertu kunċetti ta’ the rights of the child eċċ., ir-responsabbiltà kriminali taż-żgħar kif inhi qiegħda fil-Kodiċi Kriminali tagħna, hija ftit antikwata, u jista’ jkun li jkollu jsir rikors għall-kontroll tal-kriminalità tal-minorenni barra s-sistema penali.  Jekk, pereżempju, tgħolli l-age of criminal responsibility u tagħmilha 14-il sena, ma jfissirx li kull min hu taħt l-14-il sena, jisraq u jagħmel li jrid, imma trid issib mezzi oħra barra s-sistema penali biex dan ikun ikkastigat.
THE CHAIRMAN: Jiġifieri qed tgħid li l-Juvenile Court Act tajjeb li jibqa barra.

DR. PETER GRECH: Iva, jista’ jkun, li meta tiġi għal xi liġi, trid tara li ma tistax taqbad lock, stock and barrel u ddaħħal kollox.
THE CHAIRMAN: Interessanti. Il-liġi tal-Money Laundering, Dr. Grech, pereżempju?
DR. PETER GRECH: Il-liġi tal-Money Laundering hija pjuttost elaborata.

THE CHAIRMAN: Imma hija ta’ natura kriminali prinċipalment.

DR. PETER GRECH: Hija ta’ natura kriminali, imma tinvolvi rapportaġġ ta’ suspicious transactions, u tinvolvi l- Financial Intelligence Analysis Unit (FIAU).  Jiena ma narahiex bħala li tista’ tiġi assorbita fil-Kodiċi Kriminali għax hemm ħafna proċeduri fiha apparti l-preżunzjonijiet. 

THE CHAIRMAN: Dr. Frendo Dimech.

DR. DONATELLA FRENDO DIMECH: Naqbel perfettament mal-Avukat Ġenerali li f’każijiet fejn hemm ċertu liġijiet li mhux biss jipprovdu għar-reati sostantivi, imma pjuttost ir-reat sottostanti li dik il-liġi partikolari tkun qed tindirizza, d-dispożizzjonijiet fejn wieħed qed jitkellem fuq ir-reat, x’jikkostitwixxi r-reat, x’inhu dak li jagħmlu reat, ikunu minimi.  Jekk nieħdu l-Money Laundering Act, issib biss żewġ dispożizzjonijiet, waħda interpretattiva u l-oħra li tgħid li kull min jagħmel xi tip ta’ riċiklaġġ ta’ flejjes jista’ jinstab ħati u tagħti l-piena li għandu jingħata. Trid toqgħod attent meta jkun hemm liġi estensiva bħal mhi tal-Money Laundering, li għandha ‘l fuq minn 30 jew 20 artikoli li huma lkoll elaboratissimi f’dak li jipprovdu u ssib biss żewġ artikoli li huma r-reat.  

Kif qal tajjeb l-Avukat Ġenerali, trid tagħti attenzjoni għax hemm reati li l-control deliveries, u l-presumption tal-burden of proof tinqaleb u jkunu applikati ċertu kunċetti għalihom, u allura nara li hemm bżonn li ssir ċertu amalgamazzjoni. Pereżempju, jekk tieħu d-Dangerous Drugs Ordinance u l-Medical and Kindred, u tieħu d-dispożizzjonijiet tal-Criminal Code u dawk tad-Dangerous Drugs Ordinance hemm cross-references. Hawnhekk, I’m thinking outside the box issa mhux within.  Meta jkun hemm ħafna cross-references li pereżempju l-artikolu 23A tal-Kodiċi Kriminali japplika d-dispożizzjoni tal-artikolu 5 tal-Money Laundering Act.  Meta tkun hekk, mhijiex daqshekk problematika, imma meta tikkomparaha pereżempju taħt il-Prevention of Money Laundering Act, trid tmur, għal dak li hemm provdut, anke taħt il-Kodiċi Kriminali.  Qed tkun riprodotta għax hemm l-istess miżuri, l-investigation order, l-attachment order, il-freezing order li dan qed jagħmel cross-reference għal provisions li huma pereżempju fid-Dangerous Drugs Ordinance. 
Dawn kienu daħlu piecemeal, l-ewwel kienet daħlet id-Dangerous Drugs Ordinance u fl-1994 daħlet il-Money Laundering Act u wieħed dejjem jibni u jipprova jirranġa s-sitwazzjoni għall-aħjar.  L-istess għall-Extradition Act u propensa li naqbel, imma rridu noqgħodu attenti li filwaqt li fil-Kodiċi Kriminali hemm xi ħadd mixli b’reat, fl-estradizzjoni m’hemm ħadd, u trid toqgħod attenti kif tiddaħħal.
THE CHAIRMAN: Mhux bilfors, għax jista’ jkun hemm persuna u tinstab ħatja 

DR. DONATELLA FRENDO DIMECH: Iva, iva tinstab ħatja, imma xorta ma jkunux l-istess proċeduri, peress li l-ewwel semmejt qed nallaċċjaw 

THE CHAIRMAN: Hija proċedura amministrattiva, kważi.

(Interruzzjonijiet)

DR. MICHAEL SCIRIHA: L-Extradition Act timplika li d-degree of proof hija dejjem prima facie, imma hemm regoli oħra, li għandek id-difiża tal-preskrizzjoni u d-difiża tal-piena, li tkun inqas minn ċertu ammont ta’ żmien. Jekk tidħol fil-kwestjoni tad-double jeopardy fejn ikun diġà ġie akkużat hawn u fl-istess ħin iridu jerġgħu jakkużawh hemm.  Hemm ħafna affarijiet li tista’ tiddiskuti, għax l-estradizzjoni, għalkemm ma tfisser xejn, tista’ tkun insidjuża immens.  F’liema sens?  Fis-sens li f’daqqa waħda, għalkemm ma jkunx hemm proċess, tista’ tispiċċa f’ġurisdizzjoni totalment differenti fejn iċ-ċittadin jew l-akkużat li jkun involut jew suspettat għandu problema li hu qiegħed ‘il bogħod mid-dar, għandu l-problema anke tal-finanzi u jidħlu in vigore d-drittijiet kostituzzjonali tiegħu li jidħlu in vigore l-konvenzjoni Ewropea jekk ikun fi ħdan il-Konvenzjoni Ewropea.  Bl-ikbar rispett, huwa korrett dak li qed tgħid int, però naħseb huwa korrett ukoll li wieħed jgħid li d-deċiżjoni …  Dan huwa l-punt in kwestjoni.  

Ħadt gost nisma’ l-intervent ta’ Dr Grech li għamel intervent b’kawtela, bilanċjat u b’ċerta attenzjoni li jekk tagħmel xi bidla ma tagħmiliex li mbagħad tikkawżalek terremot u tikkawżalek diffikultajiet kbar.  Ħadt gost nisma’ ukoll lil Dr Frendo Dimech li qed tagħti l-aspett ta’ ċerti liġijiet speċjalizzati li għandha expertise sewwa fuqhom u li dawn jimplikaw ċerti affarijiet.  Illum ma tistax tinsa li dawn il-ħafna liġijiet għandhom il-ġurisdizzjoni tal-iva u l-le kif ukoll is-sanzjoni, li ħafna drabi, issir minn qorti kriminali.  Kemm Dr Grech kif ukoll Dr Donatella ben tajjeb kienu qegħdin jgħidu li l-periklu qiegħed hemm.  Fid-Dangerous Drugs Ordinance, hemm ċerti esklużjonijiet f’ċerti affarijiet però hemm ċerti prinċipji ġenerali kif difiżi mill-istess Kostituzzjoni u anke kif elaborati, il-prinċipji ġenerali tad-dritt penali xorta japplikaw.  Veru hemm ċirkostanzi tal-oneru tal-prova bħalma huma f’ċerti reati però fiż-żminijiet tal-lum – u nissottometti dan bl-ikbar rispett u umiltà – il-kodifikazzjoni hija xi ħaġa li hija essenzjali.  Hija essenzjali minħabba l-volum qawwi ta’ liġijiet.  Jekk naraw x’kien jiġi enacted 50 u 20 sena ilu - u intom iktar minni għax intom involuti fil-leġislazzjoni iktar minn avukat privat – qed naraw kif illum qegħdin imfarrkin bil-volum ta’ leġislazzjonijiet kontinwi li b’diffikultà kbira tridu tinkorporaw fis-sistema leġislattiva tagħna u tindunaw li jekk dan il-volum se jibqa’ jikber u m’intomx se ssibu sistema li tikkodifikaw, allura għada pitgħada, anke l-kontroll ta’ dan il-volum se jsir diffiċli għalikom.  Tridu taraw x’għamlu pajjiżi fl-Unjoni Ewropea li kienu qabilna.  Jekk naraw l-Italja, għamlu l-kodiċi tributarju.  

THE CHAIRMAN:  Tista’ tispjega ftit iktar għax dan il-kunċett huwa interessanti.  

DR MICHAEL SCIRIHA:  Il-kodiċi tributarju huwa l-kodiċi fiskali.  Pereżempju, fil-każ in kwestjoni għaliex il-VAT, id-Dwana u l-Income Tax, m’għandhomx jiġu inkorporati f’kodiċi fiskali.  
Għalfejn l-ordinanzi tat-traffiku m’għandhomx jiġu kkodifikati fil-kodiċi della strada, biex kif ikun hemm affarijiet ġodda jidħlu awtomatikament u tista’ tinkorporahom b’inqas…  L-oriġini tal-kodifikazzjoni saret minn Justinian u oħrajn, bi skop li t-tfittix tal-liġijiet tkun eħfef, tkun taf x’inhuma l-liġijiet, tattrezza ruħek aħjar għall-liġijiet u tista’ temenda aħjar il-liġijiet maż-żmien li jkun għaddej.  Meta nara din il-lista tal-liġijiet kriminali, bl-ikbar rispett, qed nara ħafna minnhom li jistgħu ma jkunux inkluzi.   

THE CHAIRMAN:  Qed tgħid li fil-kodifikazzjoni tal-liġijiet tal-kriminal, jista’ jkun hemm liġijiet li qegħdin fil-lista imma m’għandhomx jidħlu imma hemm liġijiet oħra li mhumiex hawn.

DR MICHAEL SCIRIHA:  Mr Chairman, jekk irridu inkunu radikali iktar, u rridu nkunu avantgarde l-liġijiet tal-Estradizzjoni, tal-Emigrazzjoni u taċ-Ċittadinanza huma kollha konċernati, imma jrid ikollok kodiċi ad hoc.  Illum il-ġurnata għalkemm għadna kemm għamilna emenda fih, imma l-kunċett tal-Qorti tal-Familja, għadu lura.  Pereżempju, il-kunċett Ġermaniż ta’ domestic violence huwa family court within the civil court, li jkun Qorti tal-Familja - li huwa a specialised court - li fih jinkludi l-kriminal u ċ-ċivil.  Pereżempju, waqt li tkun għaddejja separazzjoni, ikun hemm abbuż tat-tfal u llum il-Ġermaniżi lanqas jikkunsidraw li jagħmlu akkużi kif nagħmlu f’Malta li l-allegazzjoni ssir mill-ewwel, imma they contain it, u naħseb it is wise għax huwa diffiċli ħafna biex tara x’inhu l-iskop. 

Meta jkollok pereżempju abbużi tat-tfal mill-missier jew mill-omm prinċipalment meta jiġru f’ambitu ta’ separazzjoni, issib li fis-separazzjoni hemm gwerra qawwija għaddejja u se ssib xi allegazzjoni ‘l hawn u ‘l hemm, però kien hemm każijiet partikolari, fejn l-istess persuna dejjem kienet tixħet dawn l-allegazzjonijiet u bis-saħħa ta’ din l-allegazzjoni. tkun qed teskludi għal żmien twil li l-missier ma jarax it-tfal.  

THE CHAIRMAN:  F’dan il-kontest tal-familja li qed issemmi, x’tissuġġerixxi li għandu jsir Dr Sciriha?  

DR MICHAEL SCIRIHA:  F’kuntest ta’ familja, hemm il-manteniment li n-natura tiegħu huwa kemm ċivili kif ukoll penali.  Hemm ukoll in-nuqqas ta’ ubbidjenza għad-digriet tal-manteniment u tal-aċċess.  Jekk taqbad ir-ramifikazzjonijiet penali li hemm fil-family law, peress li hemm interess fit-tfal, meta jkollok avukat responsabbli u ġudikant ta’ ċertu tip, veru li xi kultant jagħmel tajjeb u kultant jagħmel ħażin, imma t-tfal qatt ma jtellagħhom jixhdu u forsi jagħmel sew, però hemm ċerti ċirkostanzi li ħadd iktar mit-tfal ma jista’ jixħet dawl aħjar minn ħaddieħor.  Meta tkun speċjalizzat f’dawn it-tip ta’ qrati - u llum naħseb wasal iż-żmien li kulħadd jibda jaħseb biex ikollna qorti speċjalizzata - hemm iktar għodod u iktar kapaċitajiet biex tamministra l-ġustizzja b’mod aħjar u ma tħallix l-abbużi tan-natura umana tal-litiġużi għax dawn huma l-ikbar problema imma meta jkun hemm ir-raġuni, m’għandekx problema fil-qorti tal-familja.  Il-problema tkun meta jkun hemm il-pika u emozzjonijiet sfrenati u meta jkun hemm affarijiet li huma beyond control.  Jiġifieri bir-rispett kollu naħseb li jkun għaqli li nibdew naħsbu għall-ispecialised court rigward id-drogi.  
Illum il-ġurnata, id-drug court, bil-volum ta’ żgħażagħ li tara involuti, hemm sezzjoni li tgħid li dawn huma totally lost u hemm sezzjoni li they are neither here nor there, u hemm oħrajn li msieken inqabdu fiċ-ċirku.  Nibża’ li bil-mod kif qed tevolvi s-soċjetà mhux Maltija, ‘l quddiem irridu nagħmlu kontijiet ikbar, iżda s-soċjetà Ewropea kollha, din il-problema tad-droga tant se tkun kbira li jekk mhux se jkun hemm approach iktar speċjalizzat, mhux mil-lat prosekutorju, dik hija kwestjoni oħra kif tipprosegwixxi, imma li min ikun qed jiġġudika jkun kapaċi li jifhem il-ħteġijiet, dak li llum qed ngħidu li mhuwiex mediku, dak li llum qed ngħidu huwa reat, għad jgħaddi żmien li l-mediċina qed tipprova li ċerti nies mingħajr ċerti affarijiet ma jistgħux jgħixu.  Fiż-żmien antik, ċerti reati li llum abbolixejnihom, illum huma skużati taħt il-general principles of law, imma dak iż-żmien kienu reati koroh.  
THE CHAIRMAN:  Nirringrazzjak tal-intervent tiegħek, Dr Sciriha,.  B’mod ġenerali, jekk fhimtek tajjeb, inti favur li nimbarkaw fuq dan il-proċess ta’ kodifikazzjoni u harmonisation. Jekk fhimt tajjeb, inti pożittiv li għandna nimbarkaw fuq dan il-proċess.  Nirringrazzjak ukoll tad-diversi suġġerimenti interessanti li għamilt.  
Nixtieq nilqa’ lill-Onor. Herrera u lil Dr Vince Galea u lil Dr Stefano Filletti li huwa l-Kap tad-Dipartiment tad-dritt penali fl-Università ta’ Malta, u t-tnejn kollegi avukati.  

Huwa interessanti kif qed tiżvolġi din id-diskussjoni, mhux neċessarjament għax fl-aġenda ma stajniex nidħlu fid-dettalji kollha.  Tajjeb li wieħed jesplora x’issuġġerixxa Dr Sciriha meta qal li għandu jkollna l-liġi tal-immigrazzjoni u żewġ liġijiet oħra li jkunu kodiċi għalihom, u ma nillimitawx ruħna biss għall-Kodiċi Kriminali, imma li jkollna konsolidazzjoni b’xi mod jew ieħor tal-liġijiet tad-dritt penali.  
Dr Bruno r-reazzjoni tiegħek għall-interventi preċedenti.  
DR VANNI BRUNO:  Meta jkun hemm liġi diġà eżistenti, jekk tikkodifikaha jew tikkonsolidaha f’dan l-istadju, ma tagħmilx differenza, dan huwa l-argument.  Fi żmien kienu ġew ikkonsolidati l-Industrial Relations Act u l-Conditions of Employment and Regulation Act (CERA), f’liġi waħda għax it-tnejn kienu viċin il-parti proċedurali tagħhom u allura l-affarijiet sostantivi setgħu jidħlu f’liġi waħda.  Meta fil-proċedura se jkollok devjazzjoni, imqar żgħira, trid toqgħod attent għax imbagħad tibda provided that and provided further and provided this jew biex nużaw it-terminoloġija Ewropea b’deroga ta’ dak u affarijiet oħra.  Whatever you do huwiex kodifikazzjoni jew konsolidazzjoni.  

Minn dak li qalu l-kollegi tiegħi qabli, at this stage, l-iktar ħaġa importanti hija, rather than kodifikazzjoni, imma li ssir riforma.  Pereżempju ssemmiet id-Dangerous Drugs Ordinance, li apparti l-fatt li naqbel ma’ Dr Sciriha li forsi huwa l-mument li nibdew inħarsu lejha kważi maqtugħa mill-Qorti Kriminali,  u allura iktar u iktar, żgur a priori, ma nistax indaħħalha fil-Kodiċi Kriminali.  F’dan l-istadju, l-iktar ħaġa importanti hi li naħsbu fuq riforma u naraw id-Dangerous Drugs Ordinance hija in regola jew in line mal-Kodiċi Kriminali jew le?  Hemm bżonn nirriformawha?  

Meta nirriformaw, emenda - Harmonisation niddejjaq nużaha minħabba d-direttivi tal-Ewropa.  Jiena nitkellem b’leġislazzjoni Maltija, b’dawk il-kunċetti nitkellem.  Emenda mhux harmonisation.  
ONOR. JOSÈ HERRERA:  Ma naqbilx mija fil-mija ma’ dak li qed jgħid Dr Bruno fis-sens li nħoss li l-liġi tad-droga għandha tkun parti mill-Kodiċi Kriminali.  Fil-fatt l-Università hekk kienet u anke fi żmien Dr Sciriha, l-ewwel jgħallmuna r-reati per se fil-Kodiċi Kriminali, murder, theft, rape u affarijiet simili, imma liġijiet oħra tal-istess portata u mportanza imma li ma kienux listed fil-Kodiċi Kriminali qatt ma konna nistudjawhom.  Il-liġi tad-droga li fl-opinjoni tiegħi, hija mportanti li wieħed ikun jafha sew jekk se tipprattika bħala avukat, għax naħseb li hawn persentaġġ sostanzjali u konsiderevoli tal-kawżi li huma fuq id-droga, lanqas jgħallmuha fl-Università għax mhijiex parti mill-crimes li huma mniżżla fil-Kodiċi Kriminali.  Naħseb li ma tkunx idea ħażina li r-reati kollha ta’ ċerta portata jkunu nklużi fil-Kodiċi Kriminali.  Dr Filletti, ma nafx x’inhi l-idea tiegħek fuqha.  

DR STEFANO FILLETTI:  Sa 20, 30 sena ilu, il-Kodiċi Kriminali kien jagħmel ħafna sens għax kien jiġbor fih il-proċedura kollha, ir-reati sostantivi tradizzjonali u li jikkumplimentaw il-kodiċi, u kellek ċerti ordinanzi partikolari ħafna li kienu ta’ natura li mhux neċessarjament wieħed isib fil-kodiċi, bħall-Arms Ordinance, Customs Ordinance eċċ.  Kif beda jiżviluppa l-kriminal, wasalna fi stat fejn kull reat ġdid u kull proċedura ġdida anke ta’ natura u ta’ impatt gravi u serju minflok ma tiddaħħal fil-Kodiċi Kriminali, tiddaħħal f’liġi ad hoc.  Għalhekk insibu l-Money Laundering Act għalih, għax dak iż-żmien kien sui generis u eċċezzjonali, id-Dangerous Drugs Ordinance għax kienet xi ħaġa ġdida u mhux neċessarjament strettament konna narawh jifforma parti mill-Kodiċi. 
THE CHAIRMAN:  Huma just dawk ir-reati klassiċi bħal serq, frodi.  

DR STEFANO FILLETTI:  Bħal qtil, frodi, serq b’mod ġenerali, kienu the latest, white collar crime.  Imma llum mhemmx dubju li l-ħasil tal-flus u l-proċedura tal-iffriżar tal-assi tintuża fuq bażi ta’ kuljum u l-underlying offence of money laundering jista’ jkun kollox.  Illum lanqas jagħmel sens li l-money laundering u d-drogi u l-proċeduri speċjali li joħorġu minnhom, ikunu separati mill-kodiċi għax il-proċedura indikata hija fundamentali Kodiċi Kriminali u għalhekk hemm bżonn ta’ kodifikazzjonim għax illum kull emenda ġdida u kull reat ġdid li qed noħolmu bih qed indaħluh f’liġi ad hoc, li jagħmel sens għax dik kienet it-trend li dejjem użajna imma ma jfissirx li hija trend tajba, hija trend ħażina.  

Mr Chairman, ara kemm hija anomalija.  Kull reat dwar computer misuse u hacking li ħafna minnu huwa tekniku u bil-kemm tifhmu, qiegħed fil-kodiċi, imma reat bħal droga li huwa reat proliferat ħafna, mhuwiex, allura hemm bżonn li l-kodiċi jerġa’ jiġi maħsub u jinqasam prattikament fit-tnejn, il-parti sostantiva u l-parti proċedurali u naraw x’kodiċi rridu, jekk irridux kodiċi li jagħmel enfasi fuq il-proċedura u r-reati sostantivi nħalluhom deħlin u ħerġin kif irridu aħna jew kodiċi kumplessiv li jinkwadra kollox.  X’għandu jinkludi u x’għandu jeskludi jekk wieħed jitkellem dwar rikodifikazzjoni, dak suġġett għad-diskussjoni.  

THE CHAIRMAN:  Trid tkun diskussjoni dettaljatissima u teknika ħafna.  

DR STEFANO FILLETTI:  Bilfors, il-biża’ li jkollok liġi spezzettata hi li jkollok technical knockouts kemm għad-difiża kif ukoll għall-presukuzzjoni, li tara kodiċi li żgarratlek proviso f’paragrafu oskur f’liġi oħra u għandek a technical knockout minn either part.  Dawn is-sorpriżi m’għandhom iseħħu qatt f’proċess ġudizzjarju.  L-ispezzettar tal-liġijiet tal-proċeduri u tar-reati sostantivi li d-drafting mhux dejjem jikkombaċja, għax jekk tara d-drafting ta’ 40 sena ilu u d-drafting ta’ issa, mhux qed ngħid liema hu l-aħjar u liema hu l-agħar, imma l-kunċetti mhux qed jaqblu.  Hawnhekk x’se jiġrilna?  Uncertainty of the law.  Dak huwa prinċipju sagrosant li għandna dejjem ngħożżu, nabbraċjaw.  Iċ-ċertezza tad-dritt li jista’ jsir biss b’forma ta’ rekodifikazzjoni u ħsieb mill-ġdid ta’ x’irridu llum mill-kodiċi tagħna.  

THE CHAIRMAN:  Nirringrazzjak, Dr Filletti.  L-Onor. Herrera.  

ONOR. JOSÈ HERRERA:  Hemm artiklu speċifiku fl-Ordnijiet Permanenti li jgħid li meta jilleġisla l-Parlament, bħala regola għandu dejjem jemenda l-kapitli diġà eżistenti u jekk jista’ jkun ma joħloqx kapitli ulterjuri biex dejjem ikollok konsistenza u jkollok ċertezza tal-liġi u ma jkollokx konfużjoni.  Li qed jiġri hu li l-Parlament, biex jgħaġġel u forsi ma jkunx daqstant tekniku, kull meta ried jgħaddi liġi kien jaqbad jgħaddi liġi ad hoc imbagħad f’dik il-liġi jagħmel ħafna cross references u jikkomplika l-affarijiet.  Fil-fatt meta kien ġie kkreat dan il-kumitat, dak kien punt li qajjimna mill-bidu nett.  Naqbel perfettament miegħek li l-kodiċi tradizzjonali tagħna għandhon bżonn upgrading.  Bħalissa dan il-Kumitat wasal fi stadju avvanzat ħafna fejn, għall-ewwel darba, se jvara l-kodiċi amministrattiv.  Illum hemm tribunal b’poteri ġenerali amministrattivi u eventwalment l-idea hija li dan it-tribunal isir qorti normali kif hemm barra minn Malta u allura l-idea tagħna kienet li nagħmlu kodiċi tad-dritt amministrattiv.  Sar ħafna xogħol fuqu, għamilna ħafna seduti u issa wasalna lejn l-aħħar u naħseb li wara s-sajf inkunu f’pożizzjoni li noħorġu dan il-kodiċi.  Qed naħdmu fuq kodiċi ieħor li huwa għal-liġi tal-istampa u l-liġi tax-xandir ukoll, li huwa t-tieni għan tagħna.  It-tielet għan tagħna huwa li nipprovaw nagħmlu upgrading tal-Kodiċi Kriminali.  
Dawk huma t-tliet biċċiet xogħol li qegħdin nagħmlu.  Il-Kodiċi tal-Amministrattiv issa kważi spiċċajnih u issa tal-kriminal bdejna billi l-ewwel nieħdu l-ideat tagħkom imbagħad nibdew il-proċess li niddentifikaw liema chapters jidħlu u liema le.  Fil-fatt, l-ideja hi li l-Kodiċi tal-Pulizija li issa sar skeletru, inneħuh u l-ftit provvedimenti li baqa’ fih nipprovaw li jiġu amalgamati mal-Kapitlu 9.  Il-Kapitlu tal-Money Laundering u l-iffriżar tal-assi indaħluhom fis-section tal-proċedura, u nipprovaw nagħmlu upgrading tiegħu fil-Kodiċi Kriminali.  
Għas-sentejn li ġejjin, dawn huma t-terms of reference tagħna. Dan huwa Kumitat li se jibqa’ attiv u mhux bilfors inkunu l-istess membri darb’oħra. L-idea hija li anke nindirizzaw bil-mod il-mod il-Kodiċi Ċivili fejn hemm ħafna liġijiet sfużi, bħal-liġijiet tal-kera li huma ħaġa naturali fil-liġi ċivili, imma imma f’din il-leġislatura mhux se jkollna ċans.  
THE CHAIRMAN:  Nistieden lil Dr Vince Galea, biex jagħtina l-kummenti tiegħu.  

DR VINCE GALEA:  Nirringrazzjakom tal-istedina.  Jiena naqbel mal-idea li jiġu kkodifikati ċerti liġijiet fil-Kodiċi Kriminali, għax kif qal tajjeb Dr Filletti, għandu jkun hemm distinzjoni bejn l-aspetti proċedurali u sostantivi.  Bħal meta fil-Kodiċi Ċivili hemm l-liġi sostantiva, u hemm il-Kodiċi ta’ Organizzazzjoni u Proċedura Ċivili, nemmen li għandu jkun hemm ukoll kodiċi ta’ organizzazzjoni u proċedura penali fil-Kodiċi Kriminali.  Dan biex il-proċedura kollha tkun adoperata mill-qrati kriminali u tkun f’dik il-kodiċi ad hoc u fil-Kodiċi Kriminali jkun hemm il-liġijiet sostantivi.  Naqbel kif inhu ssuġġerit li għandu jkun hemm liġijiet sostantivi oħrajn li jidħlu fil-kodiċi.  Ma ninsewx li l-injoranza fil-liġi mhijiex skużata u ħafna drabi anke bl-ammont ta’ liġijiet li qed jinħarġu, dejjem irridu nagħmlu riċerka profondita u iktar dettaljata biex inżommu ruħna kurrenti mal-liġijiet li joħroġ il-Parlament, li jekk jiġu kkodifikati x-xogħol ikun iktar sempliċi, u tkun taf x’liġijiet qegħdin jgħaddu mill-Parlament u nkunu qed nagħmlu servizz lill-pubbliku in ġenerali għax il-liġijiet ikunu miġbura f’daqqa.  

THE CHAIRMAN:  Dr Filletti.  

DR STEFANO FILLETTI:  Ma rridux ninsew ukoll il-fatt li t-test kbir fil-liġi kriminali tagħna għadu ġej, peress li fl-Ewropa hemm moviment sħiħ li qed jipprospetta sistema ġdida tad-dritt penali Ewropew.  M’hemmx dubju li l-kodiċi tagħna jrid jilqa’ għal din l-isfida l-ġdida.  Jiġifieri wasal iż-żmien li nerġgħu naħsbu daqsxejn fil-liġijiet tagħna biex meta tasal il-mewġa tad-dritt penali Ewropew mhux nispiċċaw b’sistema frammentata li lanqas tagħmel sens u lanqas nafu fejn se nibdew u fejn se nispiċċaw.  Hemm bżonn li nilqgħu u naħsbu mhux biss x’għandna llum, imma naħsbu f’kodiċi which can stand the test of time.  

THE CHAIRMAN:  Fil-fatt, huwa proġett li jinvolvi ċertu ammont ta’ ħsieb u ċertu ammont ta’ xogħol dettaljat u tekniku li meta tagħmlu jrid ikollok viżjoni għal 100 sena li ġejjin.  Dr Galea.  

DR VINCE GALEA:  Meta kont qed nagħmel riċerka fil-Biblijoteka Nazzjonali sibt li l-liġijiet ta’ proċedura penali fl-1831, kienu diġà jinsabu maqsuma u ma kenux jiffurmaw parti mid-dritt sostantiv.  Jekk naraw il-kummenti ta’ qabel l-Ordinanza tagħna, naraw li dawn jitkellmu fuq kodiċi tal-liġi proċedurali penali.  

THE CHAIRMAN:  F’liema perjodu qed issemmi?  

DR VINCE GALEA:  Fl-1830s, jiġifieri sew qabel il-Jameson’s Report.  
L-esperjenza tgħallimna, li l-kodiċi ta’ proċedura ċivili huwa ħaj, għadu jiżviluppa u dejjem qegħdin jiddaħlu regoli fih.  Kif ġustament qed jingħad, wasal iż-żmien li jkun hemm kodiċi ta’ proċedura penali separata biex, kemm jista’ jkun, ikun hemm uniformità f’ċerti termini ta’ appelli li jingħataw għax jista’ jkun li f’liġi jkollok terminu ta’ appell mod u fil-Kodiċi Kriminali jkollok mod ieħor u idealment nippruvaw li ma jkunx hemm konfużjoni fit-termini, imma ssir emenda biex it-termini jiġu kollha l-istess u b’hekk il-proċeduri kollha fil-liġijiet, ikunu miġbura f’kodiċi ta’ proċedura penali wieħed.  Dwar is-sostantiv, jew il-liġijiet jibqgħu kif inhuma jew jiġu kkodifikati sabiex kemm jista’ jkun il-liġijiet jiġu f’kodiċi wieħed.  

THE CHAIRMAN:  Xtaqt ir-reazzjoni tiegħek, fuq il-Kodiċi tal-Liġijiet tal-Pulizija Dr Galea.  Dr Bruno kien tana spjegazzjoni kif ġie dan il-kodiċi imma issa ħafna mit-taqsimiet tiegħu jew ġew imħassra jew inseriti f’kodiċi oħrajn u llum baqa’ biss ftit taqsimiet li għadhom jiġu rregolati.  Ma nafx x’inhu l-iskop li qed jiżdiedu iktar taqsimiet mal-Kodiċi tal-Liġijiet tal-Pulizija, għax nistgħu nagħmlu dispożizzjoni, jew inkella l-ftit taqsimiet li baqa’, jiġu inseriti f’liġijiet oħrajn u l-Kodiċi tal-Liġijiet tal-Pulizija jispiċċa.    

DR VINCE GALEA:  Ma naħsibx li għandu jkun hemm diffikultà biex l-artikoli fil-Kodiċi tal-Pulizija jiġu inseriti f’liġijiet oħra, kif qed tgħid is-Sedja.  Illum il-ġurnata, bl-ammont ta’ liġijiet li hawn, żgur li qed jaqdu wkoll dak li hemm maħsub fil-Kodiċi tal-Liġijiet tal-Pulizija u ma narax li għandu jkun hemm problema, pereżempju, fil-kwestjoni tas-sanità rigward bini, btieħi eċċ. għax mill-esperjenza, hemm artikoli li jistgħu jidħlu f’liġijiet oħra, għax biex ngħid hekk il-Kodiċi tal-Liġijiet tal-Pulizija illum il-ġurnata tant fih regolamenti, avviżi legali u liġijiet, li jagħmlu l-funzjoni tiegħu sorpassata.  

THE CHAIRMAN:  Dr Grech.  

DR PETER GRECH:  Dr Sciriha qajjem il-punt li ħafna liġijiet mhumiex strettament penali imma hemm interaction bejn id-diversi tipi ta’ dritt li mhumiex watertight.  Pereżempju fil-kriminal jissemma d-dritt tal-vjolenza domestika, familja eċċ. fejn hemm element qawwi ta’ interaction bejn id-dritt penali rigward il-vjolenza domestika u d-dritt fil-Kodiċi Ċivili li jirregola l-problemi fil-familja.  Hemm ukoll overlapping mad-dritt amministrattiv, pereżempju bħall-Arms u l-Explosives Ordinance, għax jidħlu l-liċenzji, il-permessi u d-distanzi.  Jiġifieri hemm element li mhuwiex strettament penali imma huwa mod kif torganizza u tikkontrolla.  

THE CHAIRMAN:  Dr Grech, qed tagħmel osservazzjoni interessanti ħafna għax anke meta konna qegħdin neżaminaw il-possibbilità ta’ kodifikazzjoni fid-dritt amministrattiv, kien hemm sitwazzjonijiet fejn tista’ tikkontempla li liġi tista’ tinqasam fit-tnejn, għax jista’ jkollok dispożizzjonijiet amministrattivi li jmorru fil-Kodiċi Amministrattiv u dispożizzjonijiet penali li jmorru fil-Kodiċi Penali.  Pereżempju, Dr Donatella Frendo Dimech, semmiet il-Prevention of Money Laundering Act, Kap. 373, li l-Ewwel Taqsima hija ta’ natura penali u t-Tieni Taqsima hija Korp għall-Analisi ta’ Informazzjoni Finanzjarja, fejn hi ta’ natura amministrattiva.  F’każ li liġi jkollha żewġ aspetti, tista’ parti tmur f’liġi u l-parti l-oħra tmur f’liġi oħra jew inkella tħalliha kif inhi.  Hemm dawn l-options kollha.  X’inhi r-reazzjoni tiegħek in linea mal-argument li kont qed tagħmel, Dr Grech?  

DR PETER GRECH:  Naħseb ħafna drabi li tipprova tispezzetta jista’ jkun eżerċizzju komplikat u perikoluż, għax jekk liġi tkun magħmula bħala ħaġa waħda, u jkun hemm id-dispożizzjonijiet li jirregolaw, imbagħad tikkostitwixxi xi struttura u tirregola, ma naħsibx li għandna nitilqu bl-idea li kwalunkwe tip ta’ reat, irid jidħol fil-Kodiċi Kriminali.  Ħafna mil-liġijiet huma intimament konnessi ma’ regolament ta’ settur.  Aħna naraw id-droga bħala penali, imma qed jissemma’ l-element ta’ Drugs Court, li tibda taraha bħala element ta’ intervent soċjali.  

ONOR. JOSÈ HERRERA:  Illum id-droga hi waħda mir-reati ewlenin, fejn hemm piena ta’ għomor il-ħabs, u huwa reat serju daqs l-omiċidju, jiġifieri mhijiex xi bye-law jew leġislazzjoni sussidjarja.  Għalhekk ngħid li d-drogi u anke l-kwestjoni tal-money laundering għandhom ikunu inseriti. fuq affarijiet oħra.  Ma rridux ninsew li meta fl-1933 saret l-liġi, ir-reat ta’ spaċċar tad-drogi kien wieħed de minimis, u kien ta’ sekonda importanza, imma llum qegħdin nitkellmu fuq reat serju daqs l-omiċidju.  

Reati li ngħidilhom “imlaħmin” bħat-terroriżmu, għandhom jiġu inseriti fil-kodiċi. 

DR PETER GRECH:  Jista’ jkun li hemm bżonn li tinbidel għax li nibża’ hu li forsi l-approach lejn dawn ir-reati, ikun iżjed soċjali.  Jekk ir-reati giovanili - li għandhom bżonn approach partikolari which cuts across criminal law u aspetti oħra tal-liġi - ikunu parti mill-Kodiċi Kriminali nkunu qegħdin nikkomplikaw u nagħmlu l-ħajja iżjed diffiċli.
THE CHAIRMAN:  Fejn hemm liġijiet giovanili, trid taħsibha sew.  Pereżempju l-Medical and Kindred tista tidħol f’xi kategorija ta’ liġijiet li għandhom x’jaqsmu mal-mediċina.  F’dan il-proċess naraw ukoll li kemm is-Seditious Propaganda (Prohibition) Ordinance kif ukoll il-Public Meetings Ordinance, ma jidħlu f’ebda liġi, imma jekk jiġu upgraded jew emendati b’xi mod, inkunu nistgħu naraw fejn se jidħlu.  

X’qed ngħidu rigward id-droga?  Id-dispożizzjonijiet li għandhom x’jaqsmu ma’ aspett mediku, aspett ta’ spiżjara eċċ, jistgħu jiġu kkonsidrati li jidħlu f’dik il-liġi u d-dispożizzjonijiet kriminali jidħlu fil-Kodiċi Kriminali plus l-issue tad-Drug Court li hija ta’ natura penali.  
Dwar il-giovanili, iva naqbel miegħek Dr Grech, li hija proċedurali allura forsi toqgħod hemmhekk.  Dr Filletti.  

DR STEFANO FILLETTI:  Xorta nsibha bit-tqila li f’każ ta’ droga nħarsu lejn il-Medical and Kindred Professions Ordinance u d-Dangerous Drugs Ordinance, u safejn japplika l-Kodiċi Kriminali.  Min-naħa l-oħra jekk hemm il-biża’ li persuna akkwista xi ħaġa, tiskatta l-Prevention of Money Laundering Act, hemm ukoll l-Avviż Legali tal-1939 dwar il-kontroll intern ta’ drogi perikolużi, u għal fini ta’ piena, hemm applikabbli l-pieni fil-Medical and Kindred, il-Prevention of Money Laundering Act u s-sentenzi sospiżi fejn hemm pussess taħt il-Kap. 9 u l-Probation Act.  Nafu li l-applikazzjoni ta’ dawn il-liġijiet kollha flimkien - bir-rispett kollu - mhux biss iħawdu l-avukati imma anke l-ġudikanti nfushom għax ikun hemm ħafna appelli b’rispett tal-piena biss.  M’hemmx għalfejn li waqt ġuri jew f’proċedura ta’ droga, tħares lejn tmien Atti differenti u li mhux kollha jkunu jaqblu fl-intier tagħhom minħabba d-diskrepanza li hemm bejn il-liġijiet.  
THE CHAIRMAN:  Peress li għandna liġijiet li nibtu bħala reazzjoni għal stat ta’ fatt differenti f’epoki differenti, anke fil-kunċetti u fit-terminoloġija użata, qed nikkejterjaw għall-xenarju tad-droga li żviluppa maż-żmenijiet.  

DR STEFANO FILLETTI:  Jekk nabbraċjaw is-suġġeriment li għamel il-kollega Dr Galea, li jiġi stabbilit kodiċi ta’ proċedura organizzattiva tal-kriminal u li jkollok proċeduri speċjali investigattivi taħt il-Prevention of Money Laundering u l-fatt li jkollok qorti speċjali għad-droga u l-juvenile court, ma tkunx problema  Għaliex?  Għax ikun hemm kodiċi wieħed li jirregola dawn iċ-ċirkostanzi kollha separati, mingħajr in-neċessità li tqalleb sitt liġijiet differenti.  

THE CHAIRMAN:  Dr Frendo Dimech xtaqt ir-reazzjoni tiegħek dwar il-money laundering fejn hemm parti li hija predominentement kriminali u l-oħra li hija predominentement amministrattiva.  
DR DONATELLA FRENDO DIMECH:  Irridu noqgħodu attenti ħafna għax filwaqt li forsi nifhmu jekk ċerti liġijiet, pereżempju bħad-Dangerous Drugs Ordinance u l-Medical and Kindred javviċinaw ruħhom iżjed, speċjalment jekk il-poteri investigattivi mill-aspett proċedurali, huma l-istess għat-tnejn, u fil-fatt naraw li hemm din il-continuous cross reference.  Jekk ikun hemm Att speċifiku li mhux biss ikun qed jagħmel reat sostantiv u jkun hemm il-proċedura applikabbli għalih imma l-istess Att qed jipprovdi għal set up ta’ organizzazzjoni, kif għandha taħdem u kif għandha tkun komposta.  Issa jekk naraw kif tidħol fil-Kodiċi Kriminali, ċertament qed jiġi żnaturalizzat.  Teskludiha, imma trid tara li din hija xi ħaġa intrinsikament marbuta mal-funding of terrorism u qegħda ma’ żewġ reati partikolari biss, il-money laundering u l-funding of terrorism.  X’se jiġri?  Fejn se tmur?  
DR STEFANO FILLETTI:  Meta jkollok Att li jistabbilixxi l-Financial Intelligence Agency Unit (FIAU) bil-kompetenzi tiegħu, u li mbagħad jintrabat mas-setgħat investigattivi partikolari li ssir fil-Kodiċi Kriminali.  

DR DONATELLA FRENDO DIMECH:  Imma s-setgħat investigattivi huma differenti u dawk li huma tal-FIAU - anzi mhux setgħat investigattivi imma poteri…

DR STEFANO FILLETTI:  Il-poteri u l-investigazzjoni tal-FIAU jibqgħu separati u distinti mill-kodiċi u ma tkunx problema għax ikun hemm Att ta’ liġi li qed jirregola.  Dan bħalma hi l-liġi tal-MFSA, li meta jkun regolatur jidħol jinvestiga każ u hemmhekk l-FIAU għandu rwol mhuwiex penali, mhuwiex pulizija, imma għandu rwol semi-amministrattiv fejn qed jeżamina jekk hemmx lok għat-teħid ta’ investigazzjoni ulterjuri cioè tal-pulizija.  Mela, is-setgħat u l-inkorporazzjoni tal-FIAU tista’ tkun f’liġi ad hoc, separata u hekk għandu jkun, imma meta l-FIAU tirreverti għand l-Avukat Ġenerali jew għand il-pulizija fejn se jiskattaw l-investigazzjonijiet, iridu nerġgħu naqgħu fit-termini tal-Kodiċi Kriminali u jekk hemm bżonn f’parti speċjali li jitkellem ukoll dwar l-iffriżar tal-assi.  Mhux qed naraha daqshekk ta’ problema għax hemm diversi organizzazzjonijiet regolatorji li jaqdu funzjonijiet amministrattivi imma jabbraċċaw ukoll mal-Kodiċi Kriminali meta jiġu għal fini ta’ investigazzjoni kriminali u policy ġudizzjarji.  

ONOR. JOSÈ HERRERA:  Dr Filletti, bħala Kap tad-Dipartiment tal-kriminal fl-Università, ma tikkonsidrawx li l-kunċetti l-ġodda li daħlu dawn l-aħħar għaxar snin fuq money laundering, drug laws, eċċ. jibdew jiddaħlu fil-curriculum?  Narahom ta’ importanza kbira.  

THE CHAIRMAN:  Dr Filletti biex inkompli fuq id-domanda li għamel l-Onor. Herrera, qed nassumu li l-liġijiet tad-droga, tal-money laundering, eċċ. għadhom ma jifformawx parti mill-curriculum. 
DR STEFANO FILLETTI:  Ir-realtà hi li l-curriculum tal-liġi sploda, l-amministrattiv u l-familja sploda - forsi issa tneħħi s-separazzjoni u żżomm id-divorzju biss, imma l-kamp Ewropew, il-Financial Services u l-kummerċjal splodew imma l-ħinijiet tal-lectures ġew dimezzati.  Student tal-ewwel sena tal-liġi għandu bejn sagħtejn u tliet sigħat fil-ġimgħa u huwa unanimament impossibbli li jistudja l-kriminal, l-Ewropew, il-kummerċjal u ċ-ċivil kollu.  

Dan il-kors twaqqaf 30 sena ilu, u r-realtà hi li sfortunatament fil-kors tal-liġi mhemmx post fejn jiddaħħlu elementi ġodda u ddaħħal iktar sigħat.  Bħalissa hemm dibattitu għaddej fil-fakultà għax li qed jiġri hu li l-kors qed jiġi frammentat għax hemm ħafna options u tispiċċa li jkun hemm għaxar studenti għal kull option, u it doesn’t pay to to have a hundred options with ten students for each option.  Ir-realtà hi li anke fil-kors tal-liġi hemm bżonn ta’ repensament biex wieħed jara x’irridu nagħmlu minn dan il-kors u x’irridu ngħallmu lill-istudent.
THE CHAIRMAN:  Dr Filletti, kumbinazzjoni għamilt mistoqsija parlamentari dwar kemm iggradwaw avukati mill-kors tal-liġi mis-sena 2005 sal-lum u jekk hemmx ħsieb li jiġu riveduti l-entry requirements.  

DR STEFANO FILLETTI:  Mr Chairman, kif jista’ wieħed jgħallem id-droga meta hemm il-Medical and Kindred, id-Dangerous Drugs Ordinance, il-Kodiċi Kriminali, il-Probation Act, u meta għandek ukoll sentenzi importanti bħal ta’ Godfrey Ellul, Ayer u ta’ oħrajn?  Imma mingħajr dak il-bażi, illum ma tistax tgħallem il-kunċett tar-reat tad-droga.  It is not a question of introducing drug offences, it’s a question of studying eight separate pieces of legislation li hija mostru.  Il-Prevention of Money Laundering Act, l-FIAU kif taħdem, l-iffriżar tal-assi kif taħdem jiġifieri dik hija r-realtà.  

THE CHAIRMAN:  Ir-risposta tal-mistoqsija parlamentari li tawni kienet li mis-sena 2005 ‘l hawn, iggradwaw 579 avukat, esklużi ta’ din is-sena u mhemm ebda ħsieb li jinbidlu r-rekwiżiti għad-dħul fiż-żewġ korsijiet tal-liġi.  It-tweġiba datata 6 ta’ Lulju 2011.  
DR STEFANO FILLETTI:  Bħala Kamra tal-Avukati ikkomunikajna mad-dekan il-ġdid tal-fakultà, il-Prof. Aquilina, imma r-rikjesta ma nafx jekk telgħatx faculty board jew le, jew jekk l-entry requirements humiex se jinbidlu.  Din l-informazzjoni li kelli sa 15-il ġurnata ilu.    

THE CHAIRMAN:  M’għandix dubju li se jkun hemm iktar laqgħat fuq dan is-suġġett biex wieħed japprofondixxi d-diskussjoni li bdejna llum.  Kienet laqgħa interessanti ħafna u nirringrazzjakom li għoġobkom tilqgħu l-istedina ta’ dan il-Kumitat u tal-parteċipazzjoni u l-kontribut interessanti li għamiltu f’din il-laqgħa.  
Se jkollna laqgħa ukoll dwar il-Press Laws.
DR PETER GRECH:  Intom għandkom proġett fuq il-liġijiet li għandhom x’jaqsmu mal-libertà tal-espressjoni? Għax naħseb li l-liġijiet tas-Seditious Propaganda u l-Public Meetings jista’ jkun li jinkwadraw ruħhom aħjar hemmhekk milli fil-kriminal.  

THE CHAIRMAN:  Il-proċess għandu jkun li mhux biss hemm kodiċi u x’se nitfgħu fih, imma jista’ jkollok liġi fejn hemm biċċa li tidħol perfettament f’liġi partikolari fil-Kodiċi Kriminali, u jkollok biċċa oħra li, pereżempju, tidħol perfettament fil-Kodiċi Ċivili fejn iżżid żewġ taqsimiet fil-Kodiċi Ċivili li jikkostitwixxu kontinwazzjoni ma’ suġġett li jkun diġà qed jiġi trattat.  Kif osservajt tajjeb inti, Dr Grech, il-proċess huwa kumpless mhux ħażin, għax kif se nagħmlu rationalisation mal-liġijiet li għandna.  

Nirringrazzjakom u naġġornaw is-seduta għal wara s-sajf.  

Fit-7:45pm il-Kumitat aġġorna.

